
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՀՈՒՆՎԱՐԻ 20-Ի N 34-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

     Հիմք ընդունելով «Նորմատիվ իրավական ակտերի մասին» օրենքի 33-րդ հոդվածը՝ Հայաստանի Հանրապետության կառավարությունը որոշում է.
1․ Հայաստանի Հանրապետության կառավարության 2011 թվականի հունվարի 20-ի «Սննդամթերքի հիգիենային ներկայացվող պահանջների տեխնիկական կանոնակարգը հաստատելու մասին» N 34-Ն որոշման մեջ կատարել հետևյալ փոփոխությունները․
1) որոշման վերնագիրը շարադրել հետևյալ խմբագրությամբ՝
«Սննդամթերքի հիգիենային, ինչպես նաև սննդամթերքի առանձին տեսակների հիգիենային ներկայացվող  առանձնակի պահանջները հաստատելու մասին»։
2) որոշման նախաբանը շարադրել հետևյալ խմբագրությամբ՝
«Հիմք ընդունելով «Սննդամթերքի անվտանգության մասին» օրենքի 6-րդ հոդվածի 1-ին մասի 14-րդ կետը՝ Հայաստանի Հանրապետության կառավարությունը որոշում է.».
3) որոշման 1-ին կետը շարադրել հետևյալ խմբագրությամբ՝
«Հաստատել սննդամթերքի հիգիենային, ինչպես նաև սննդամթերքի առանձին տեսակների հիգիենային ներկայացվող առանձնակի պահանջները՝ համաձայն հավելվածի։»: 
4) որոշմամբ հաստատված  հավելվածի (այսուհետ՝ հավելված) վերնագիրը շարադրել հետևյալ խմբագրությամբ՝
«Սննդամթերքի հիգիենային, ինչպես նաև սննդամթերքի առանձին տեսակների հիգիենային ներկայացվող  առանձնակի պահանջները»։
5) որոշման հավելվածը լրացնել հետևյալ բովանդակությամբ 4-րդ գլխով․

XX. ԳՈՐԾՈՂՈՒԹՅԱՆ ՈԼՈՐՏԸ

73․    Սույն գլխի պահանջները տարածվում են կաթի ընդունման կետերում կաթի ընդունման, կաթի որակի գնահատման, հաշվառման, մաքրման, սառեցման և պահման կազմակերպման գործընթացների վրա:
 74․ Կաթի ընդունման կետը Հայաստանի Հանրապետության օրենսդրության համաձայն պետք է գրանցվի սննդի շղթայի օպերատորների բազայում։

75․ Կաթի ընդունման կետը հանդիսանում է միջնորդ կաթ վերամշակողների և տնտեսավարողների միջև։ Դրանք կարող են լինել ստացիոնար՝ առանձին շինություն կամ վերամշակող կազմակերպությանը կից շինություն կամ մոդուլային՝  հագեցած անհրաժեշտ սարքավորումներով։ 
76․ Ստացիոնար կաթի ընդունման կետի պատերը պետք է ծածկված լինեն սալիկներով, որոնք հեշտությամբ կարելի է մաքրել և ախտահանել, իսկ հատակները պետք է լինեն ջրամեկուսիչ և ունենան ջրահեռացման խողովակներ, առաստաղները պետք է ներկվեն բաց գույնի ներկերով, ապահովված լինի լուսավորությամբ, ջրամատակարարմամբ՝ տաք և սառը ջրով, պատուհանները պետք է ունենան հեշտությամբ բացվող և մաքրվող միջատապաշտպան ցանցեր, դեռները՝ մետաղական։
77․ Կաթի ընդունման կետը պետք է ունենա լաբորատորիա՝ կաթի զգայորոշման (օրգանոլեպտիկ) և ֆիզիկաքիմիական ցուցանիշների փորձաքննության համար։
78․ Ստացիոնար կաթի ընդունման կետը պետք է ունենա սույն գլխի 81-րդ կետում սահմանված տեխնոլոգիական հագեցվածությունը։  
79․ Մոդուլային կաթի ընդունման կետը կաթի ընդունում իրականացնելու նպատակով՝ տեղեկայվում է համայնքի ղեկավարի կողմից հատկացված համապատասխան վայրում։
80․ Մոդուլային կաթի ընդունման կետը պետք է պատրաստված լինի  և ունենա՝
1) մետաղական պրոֆիլներից․ 
2) տանիքը՝ ցինկապատ գլանված պողպատե թիթեղից․ 
3) արտաքին պատերը՝ սենդվիչ վահանակներից 80-100մմ հաստությամբ, գույնը ՌԱԼ (RAL) 9003 կամ դրան համարժեք, կամ պրոֆիլավորված թիթեղից գույնը ՌԱԼ (RAL) 9003 կամ դրան համարժեք․ 
4) ներքին պատերը՝ հարթ սենդվիչ վահանակներից կամ ջրակայուն և հեշտ մաքրվող սպիտակ պոլիվինիլքլորիդ (PVC) վահանակներից․ 
5) հատակը՝ կոռոզիադիմացկուն, անթափանց, չներծծվող, չսահող մակերեսային նյութով և հեշտ մաքրվող
5) դռները՝ մետաղական․ 
6) կոյուղի․ 
7) էլեկտրականություն։
81․ Մոդուլային կաթի ընդունման կետերը պետք է ունենան հետևյալ տեխնոլոգիական հագեցվածությունը՝
1) բլոկային կոնտեյներ․
2) բաց կամ փակ բաք կաթի սառեցման համար՝ կոմպրեսորային միավորով․
3) հումքի հաշվառման սարքավորումներ․
4) հումքի բնութագրերը որոշելու սարք, որը թույլ է տալիս անհրաժեշտ վերլուծություններ կատարել դրանք վերամշակման ուղարկելուց առաջ․
5) կաթի որակը գնահատելու (Clover-2) սարք․
6) կաթի ջրաչափեր (լակտոմետրեր). սարքեր՝ (AMT) տիպի խտությունը որոշելու համար (1015–1040°C)․
7) լաբորատոր սարքավորումների հավաքածու (pH չափիչ, կաթի որակի վերլուծիչ, ջերմաչափ)
8) կաթի պոմպ՝ ընդունելու և փոխանցելու համար․
9) կաթի հաշվիչ․
10) կաթի ֆիլտր․
11) 100 լիտր ծավալով կուտակիչ ջրատաքացուցիչ․
12) էլեկտրական ջեռուցիչ (կոնվեկտոր)․
13) լվացարան՝ տաք և սառը հոսող ջրով, լվացող միջոցներ սարքավորումները մաքրելու համար․
14) հարթակային կշեռքներ․
15) հոսքի չափիչ․
16) տեխնոլոգիական սեղան․
17) նմուշառիչներ, չափիչ բաժակներ, զոնդեր կամ չժանգոտվող պողպատե գդալներ՝ սրվակներից կամ բաքերից նմուշներ հավաքելու համար․
18) աստիճանավորված գլաններ. 
19) մաքրության չափման սարքավորումներ. ֆիլտրեր (ցանցային կամ պոլիմերային) և տարաներ՝ մեխանիկական խառնուրդների առկայությունը գնահատելու համար․ 
20) նմուշների տարաներ. մաքուր սրվակներ, բաժակներ կամ փորձանոթներ։
      82․ Սույն գլխի վրա տարածվում են XV-րդ մասով սահմանված պահանջները։

83․ Կաթի փոխադրումը պետք է կատարվի հատուկ՝ մասնագիտացված, փոխադրամիջոցներով՝ սառեցվող կամ հավասարաջերմ իզոթերմիկ թափք ունեցող ցիստեռներով, իսկ տարաները պետք է լինեն չժանգոտվող պողպատից կամ սննդային պլաստիկից՝ հերմետիկ փակվող, հեշտ լվացվող և տեղափոխումը պետք է իրականացվի այնպիսի մեքենայով, որն ունի սառեցման համակարգ:
84. Կաթ տեղափոխող մեքենան պետք է ունենա սանիտարական անձնագիր։
85. Յուրաքնաչյուր տեղափոխումից հետո անհրաժեշտ է լվանալ ցիստեռնի ներսը, խողովակները, փականները, վերին փակոցը, պոմպերը (առկայության դեպքում), տարաները, մեքենայի ներսի բեռնախցիկը։ 
86․ Լվացումը նախնական կատարվում է տաք ջրով, այնուհետև թույլատրելի լվացվող միջոցներով և իրականացվում է չորացում։
    2․ Սույն որոշումն ուժի մեջ է մտնում պաշտոնական հրապարակումից երեք ամիս հետո: 



ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 
       ՎԱՐՉԱՊԵՏ                                                                            Ն. ՓԱՇԻՆՅԱՆ


